
2022-ci il Dünya çempionatı həqiqətən öz möhtəşəm futbol qarşılaşmaları 
və sürprizləri, rekordları və sərgüzəştləri ilə tarixdə öz izini qoymaqda 
davam edir. Dekabrın 14-də “Əl Bayt Stadium”da keçirilən Fransa – Mərakeş 
yarımfinal  matçı da öz möhtəşəmliyi ilə bu tarixin ən maraqlı səhifələrindən 
biri oldu.

Planetin futbol azarkeşləri FİFA-nın 
reytinq cədvəlində top-onluqda olan  tur-
nirin 3 favoritini mundialdan kənarda qo-
yan Mərakeş millisinin Fransa ilə matçını 
çox böyük maraqla gözləyirdilər. 

Dünyanın ikinci komandası olan Bel-
çika qrup mərhələsində məhz Mərakeşə 
məğlub olandan sonra turnirdə bütün 
şansını heçə endirdi.Yeddinci olan İspa-
niya “atlas şirləri”nin qapısından bir top 
belə keçirə bilməyib, mundialı rüsvay-
çılıqla tərk etdi. Reytinqdə beşinci olan 
Portuqaliya da Mərakeş millisi ilə bacar-
madı və məğlub olub Qətərdən getdi. 

Buna qədər reytinqdə İran və Se-
neqal  millilərindən sonra 22-ci pillədə yer 
alan Reqraqinin yetirmələri indi Dünya 
çempionatının dörd komandasından biri 
kimi mundialın əsas favoriti hesab edilən 
Fransa komandası ilə qarşılaşırdı. Böyük 
qələbə istəyi və yeni tarix yazmaq mə-
ramı ilə meydana atılan “atlas şirləri” ilk 
dəqiqələrdən Fransanın sürətli hücum-
larını dəf etməyə çalışsalar da, hücuma 
meyilli sol kənar  müdafiəçisi Teo Ernan-
desin gözlənilməz vəziyyətdən çox erkən 

vurduğu qolla bir neçə dəqiqəlik özünü 
itirdi. Bəli, məhz Teo Ernandes yarımfi-
nalda mərakeşliləri məğlubiyyətdən qur-
tarmaq üçün hücuma atılmağa məcbur 
etdi. Bu qol, Valid Reqraqinin yetirmələ-
rinin mundialdakı 500 dəqiqəlik oyundan 
sonra  rəqib komandanın futbolçusunun 
zərbəsindən sonra  qapılarında gördüyü 
ilk qol oldu. Amma mundialı öz sürpriz 
komandası ilə rəngarəng edən mərakeşli 
mütəxəssis bunu heç gözləmirdi. 

Komandanın taktiki sxemindən görü-
nürdü ki,  Valid Reqraqi öz həmkarı Did-
ye Deşama sürpriz etmək qərarına gəlib. 
Futbol leksikonu ilə desək, mərakeşlilər 
qoşqulu avtobusla meydana çıxmışdı-

lar: mütəxəssis dörd müdafiəçi taktiki 
düzülüşündən 5–4–1 sxeminə keçmişdi. 
Oyun başlayandan dərhal sonra 3 dayaq 
müdafiəçisi topu ələ keçirib öz meydan-
larında bir-birinə ötürməklə tempi aşa-
ğı salmağa çalışdılar. Məqsəd bu idi ki, 
fransızlar yüksək pressinq tətbiq edib 
arxa mövqelərdə boşluqlara yer versin-
lər. “Xoruzlar” isə yüksək sürətə keçmir, 

mərakeşliləri öz meydanlarında qarşıla-
yıb, sürətli əks-hücumlar yaratmaq fikrin-
də idilər. Maraqlı idi ki, 4–2–3–1 sxemi ilə 
oynayan fransız komandasında Osman 
Dembele bəzən tam müdafiə xəttinə qə-
dər geri çəkilirdi. Yeganə mərkəz hücum-
çusu Olivye Jiru belə çox vaxt dayaq ya-
rımmüdafiəçisi rolunda çıxış edirdi. Bircə 
Kilian Mbappe öz fəaliyyətində sərbəst 
idi. Hamı Deşamın tapşırıqlarını çox ciddi 
şəkildə yerinə yetirirdilər. 

Mərakeşlilərin üç dayaq müdafiəçisi 
ilə çıxış etmələri bu oyunda onların özləri 
üçün çox pis nəticələndi. Çünki fransızla-
rın arxasında hücuma atılan oyunçularla 
müdafiəçilər bəzən bir-birilərini başa düş-

mür və bu da top itkisinə səbəb olurdu. 
Teo Ernandesin erkən qoluna əsas sə-
bəb də mərakeşlilərin sol mərkəz mü-
dafiəçisi Cavad Əl-Yamikin mövqe səh-
vi üzündən baş verdi. O, 5-ci dəqiqədə  
Rafael Varanın  Antuan Qrizmana uzaq 
məsafədən verdiyi əla ötürməni qabaq-
lamaq istəyərkən büdrədi və qapı qar-
şısında yaranan qarışıqlıqdan sonra top 
Teo Ernandesin qarşısına düşdü. Fransız 
müdafiəçi isə Bononu bağışlamadı - 1–0 
Fransa irəli keçdi. 

Millinin kapitanı Romen Sessini zə-
dəsi səbəbindən əvəzləyəndən sonra 
Reqraqi komandanı 4–3–3 sxeminə qay-
tardı. Bundan sonra mərakeşlilər sanki 

öz oyunlarını tapdılar və sürətli hücumlar 
təşkil etmək və kombinasiyalar qurmaqla 
rəqibi gərginlikdə saxlamağı bacardıqla-
rını göstərməyə başladılar.  Oyunun ən 
yaxşılarından olan Sofiyan Bofal gah 
sol, gah sağ cinahda fransızlara ciddi 
problemlər yaradırdı. Bir məqamda hətta 
rəqibin cərimə meydançasında Teo Er-
nandeslə toqquşandan sonra hakim mə-
rakeşliyə sarı vərəqə göstərsə də, təkrar-
da əksinə, fransız futbolçunun qaydanı 
pozduğu açıq görünürdü. Mərakeşlilərin 
etirazına baxmayaraq, meksikalı hakim 
qərarını dəyişmədi. Birinci hissədə qapı-
ya vurulan zərbələrin sayında fransızlar 
5–9 irəlidə olsalar da, mərakeşlilərin ca-
vab topu vurmaq şansları oldu. 

Əl Yamik matçın gərgin anlarında  
DÇ-2022-nin ən baxımlı qolunu vurub 
komandasını xilas etməyə yaxın oldu. 
Ancaq mərakeşli oyunçunun da, koman-
dasının da bəxti gətirmədi və onun aşır-
ma zərbə ilə vurduğu top qapı dirəyinə 
dəydi. Etiraf edək ki, fransızların da ən 
yaxşı bombardirləri Olivye Jiru ilə növbəti 
qolu vurmaq imkanı yarandı. Lakin qapı-
çı Bono ilə təkbətək çıxan forvard topu 
çərçivədən kənara vurdu. Mbappe də bir 
superməqamı əldən verdi. 

İkinci hissədə mərakeşlilər meydan-
da əsil mübarizə əzmi nümayiş etdirib 
dünyaya göstərdilər ki, onlar 11 nəfərlə 
müdafiə olunmağı da, hücum etməyi də 
ən yaxşı formada bacarırlar. Əvvəldə 
qeyd etdiyimiz “avtobus” deyimi ilə nə 
qədər desən zarafat etmək olar, lakin əsl 
həqiqətdə Reqraqinin çox mürəkkəb və 
maraqlı mexanizmi olduqca xoş təsir ba-
ğışlayırdı. İkinci hissənin əksər vaxtı mə-

rakeşlilərin cinahlardan, xüsusilə Əşraf 
Hakiminin və Ziyeşin oynadığı sağ cinah-
dan təşkil etdikləri hücumları fransızları 
demək olar bütün komanda ilə müdafiə 
olunmağa məcbur edirdi. “Atlas şirləri” bu 
hissədə topa sahibolmada 72 faiz üstün 
oldular. Etiraf edək ki, bu mundialda nə 
İngiltərə, nə də hansısa başqa komanda 
hazırkı Dünya çempionlarını qapılarına 
belə sıxışdırmağa müvəffəq olub. Burda 
bir fikri də söyləyim ki, Reqraqinin yetir-
mələrinin ikinci hissədə nümayiş etdir-
dikləri oyun qarşısında Fransa millisinin 
ehtiyatlı müdafiə oyunu bəzən adamda 
elə təəssürat oyadırdı ki, Mərakeş daha 
baxımlı və açıq futbol oynayır.

Mərakeşli məşqçi yüksək tempi sax-
lamaq üçün əvəzləmələrlə davam etdirir 
və dəstəklədi. Lakin hiyləgər Deşamın 
yerdəyişmələri daha səmərəli oldu. Jiru-
nu əvəz etməklə çoxunu təccübləndirsə 
də, əslində, mütəxəssis müdafiəyə təy-
ziqi zəiflətdi. Düşamın kənardan oyun-
çulara söylədikləri məsləhətlərdən sonra 
komanda daha çox vaxt öldürmək üçün 
öz meydanında çoxlu ötürmələr edirdi. 
Kilian Mbappe isə mərkəz hücumçu-
su mövqeyinə keçmişdi. Oyuna yenicə 
çıxan Randal Kolo Muani isə topa ilk 
toxunuşunda qol vurdu. Qola səbəb olan 
bu hücum mərkəzdə fransızların topu ələ 
keçirib onu dərhal Mbappeyə ötürmələri 
ilə başladı. Kilian son ana qədər istəyir-

di ki, özü qol vursun, lakin mümkün ol-
madığını görəndə Kolo Muana ötürmə 
etdi. Beləliklə, 79-cu dəqiqədə  Fransa 
Mərakeşlə qarşılaşmada hesabı 2–0-a 
çatdırdı. Oyun bu hesabla da başa çat-
dı. Fransa qalib gəlsə də, bu, ona asan 
başa gəlmədi. Mərakeş qapıya vuru-
lan zərbələrin sayına görə demək olar 
ki, fransızlardan geri qalmadı – 13-14. 
Çərçivəyə zərbələrin sayında isə 3–3 
bərabərlik qeydə alındı. Amma təəssüf 
ki, qələbəyə layiq oyun nümayiş etdirən 
Mərakeş qol vura bilmədi. 

Bu, Fransa millisinin son dörd böyük 
turnirdə üçüncü finalıdır. Buna qədər “xo-
ruzlar” Avro-2016 və DÇ-2018-də final 
oyununa çıxıblar. Fransa ümumiyyətlə, 
uzun müddətdir ki, üstünlüyü əldən ver-

mir. İştirakçıların sayının 32 komandaya 
çatdırılmasından sonra heç bir komanda 
Fransa millisi qədər – 4 dəfə Dünya çem-
pionatının finalında oynamayıb. Bu, 24 il 
ərzində mütləq liderlikdir. 

Baxımlı oyunu ilə azarkeşlərin rəğbə-
tini qazanan Mərakeş finala çıxa bilməsə 
də, qrup mərhələsində heç-heçə oyna-
dığı  Xorvatiya ilə turnirin üçüncü yeri 
uğrunda mübarizə aparacaq. Bu oyunun 
necə başa çatmasından asılı olmayaraq, 
bir fakt faktlığında qalır ki, Mərakeş ya-
rımfinalda məğlub olsa da, qələbəyə la-
yiq  əzmkarlıq, intellekt və gözəl futbol 
nümayiş etdirdi. 

Yenilməz mübarizə əzmi 
Mərakeşi xilas etmədi

Beləcə, qızıl finalın ikinci iddiaçısı da məlum oldu. İndi mundialın baş 
oyununda Argentina – Fransa milli komandaları qarşı-qarşıya gələcək. 
Bu, həqiqətən möhtəşəm final olacaq. Tarixə nəzər salanda məlum olur ki, 
final matçı Dünya çempionatlarında  Fransa millisi ilə Argentina arasında 
dördüncü  qarşılaşmadır. Turnir çərçivəsində iki dəfə Argentina – 1930 (1-0) 
və 1978-ci (2-1) illərdə qalib olub. Son qarşılaşma Rusiyada keçirilən 2018-ci 
il mundialının 1/8 final matçı olub və Fransa 4-3 qalib gəlib. Bütövlükdə isə 
komandalar 13 dəfə qarşı-qarşıya gəliblər. Argentina 7, Fransa isə 3 qələbə 
qazanıb, qalan görüşlər heç-heçə başa çatıb.  

Qətər mundialının bu final qarşılaş-
ması bir çox mənalarda tarixi matç ola-
caq. Həftə sonu dekabrın 18-də dünya 
35 yaşlı dahi futbolçu Messi ilə  23 yaşlı 
gənc ulduz Mbappenin tarixi qarşılaşma-
sının şahidi olacaq. Bunu, sözün əsl mə-
nasında nəsillərin savaşı da adlandırmaq 
olar. Kim qalib gələcək – istedad, intel-
lekt, yoxsa sürət və güc?

“Çelsi”, “Roma” və bir çox klubların 
baş məşqçisi olmuş Klaudio Ranyeri 
Argentina və Fransa millilərinin qarşılaş-
masını, Lionel Messi və Kilian Mbappe-
nin qarşıdurmasını belə qiymətləndirir: 
“Argentina və Fransa təkcə Messi və 
Mbappenin qarşıdurması deyil. Bu, iki 
əla komandanın oyunudur. Fransa Poq-

ba, Kante və Benzema kimi oyunçuların 
yoxluğunu kompensasiya edə bildi. Siz 
Jiru kimi özünü oyuna həsr edən oyunçu 
gördünüzmü? O Dünya çempionatında 
əla oynayır və yorulmadan müdafiədə də 
tər tökür. Qrizman, Tçuameni çox yaxşı 
oynayırlar. Əlbəttə, komandada Mbappe 
də var və o sürət yığanda hamını geri-
də qoyur. Mbappe öz texnikası və sürəti 
ilə Ronaldoya bənzəyən bir oyunçudur. 
Argentinanın da səviyyəsi və texnikası 
var, lakin onlar daha çox baş məşqçinin 
göstərişlərinə əməl edirlər və bu da öz 
nəticəsini verir.

Messi isə heç vaxt indiki kimi qətiy-
yətli olmayıb. Meydanda liderliklə yanaşı, 
o özünün xarizmasını nümayiş etdirir. O 

hər şey etməyi bacarır, heç kimin gör-
mədiyi ötürmələrlə komanda yoldaşla-
rını tapır, qeyri-adi qollar vurur. O, tarix 
yaradan çempiondur. 

Belə matça proqnoz vermək çətin-
dir. Ümid edirəm ki, burada daha az 
taktika, daha çox gözəl futbol olacaq. 
İki nəhəng futbolçu bir-birinə meydan 
oxuyur. Bütün dünya bunu izləyəcək. 
Bir şeyi demək istəyirəm ki, kim təşəb-
büsü ələ ala bilsə, onun qələbəyə şansı 
daha çox olacaq”. 

Final, şübhəsiz ki, vacibdir, lakin 
Leo və Kilian arasında heç bir ziddiyyət 
yoxdur.  Fransanın “PSJ” klubunda bir-
gə çalışan Messi və Mbappe hər zaman 
bir-birinə qarşı hörmət və səmimiyyətlə 
davranıblar. Amma məsələ bunda deyil. 
Leo bilir ki, Mbappe ondan sonra dün-
yanın ən yaxşı futbolçusu olacaq. 

Lionel Messi: “Biz onunla bir ko-
mandada oynayırıq, amma bu elə bir 
əhəmiyyət kəsb etmir. Kilian başqa 
oyunçudur. O, “vəhşi”dir. O, təkbətək 
oyunda çox güclüdür. Sürət yığanda, 
kosmosa çıxır. Mbappe çox çevikdir və 
çoxlu qollar vurur. O neçə ildir ki, yük-
sək oyun nümayiş etdirir”.

 Didye Deşam: “Messi turnirin ilk 
günündən möhtəşəm idi. Son dörd ilə 
əlbəttə, dəyişikliklər olmalı idi. Dörd il 
əvvəl mən artıq təsəvvür edirdim ki, o 
harada oynayacaq. Nəhayət, bizə qarşı 
oyunda mərkəz hücumçusu kimi oy-
nadı. İndi o daha çox forvard həmkarı 
ilə oynayır və çox sərbəstdir. Qapıya 
tez-tez zərbə endirir. O, çox möhtəşəm 
oyunçudur, driblinqdə çox əladır. Biz 
çalışacağıq ki, onun oyuna təsirini mak-
simum məhdudlaşdıraq, eləcə də onlar 
bizim bəzi oyunçularımıza qarşı belə 
edəcəklər”. 

Antuan Qrizman, Fransa millisi-
nin futbolçusu:

“Nə vaxt komandada Messi var, bu, 
tamam başqa komandadır. Biz demək 
olar bütün matçları gördük və onların 
necə oynadığını bilirik. Bu çox çətin ko-
mandadır, onlar əla formadadırlar. Bu 
heyət bizim kimi, hər oyuna hazırdır. Bu 
çətin oyun olacaq, onların tamaşaçıları 
da onlarla olacaq. Sabahdan fikirləşə-
cəyik ki, biz necə oynayacağıq”. 

Messi haqqında maraqlı fikirlərdən 
birini də ingiltərəli keçmiş ulduz futbolçu 
Rio Ferdinand deyib: “Bu dünya çem-
pionatında ulduzlar Messi üçün doğub. 
Maradona və Messi arasında seçim 
etmək barədə soruşanda, bəziləri deyir 
ki, Leo Dünya çempionatını udmayıb. 
Ola bilsin, onun vaxtı indi çatıb”.

Yarımfinal Fransada 
faciəyə səbəb oldu

Mərakeş-Fransa matçı beşinci respublikada heç də insidentsiz 
ötüşməyib. Hələ matç başlamamışdan, ölkə polisi Fransa ilə Mərakeş 
millilərinin azarkeşləri arasında qarşıdurmanı önləmək üçün ehtiyat 
tədbirlər görməyə başlamış və hətta matçın keçiriləcəyi gün Yelisey 
meydanını bağlamaq qərarına gəlmişdi. Çünki bu matça qədər hər iki 
tərəfin azarkeşləri komandalarının yarımfinala çıxmasını kütləvi qayda 
pozuntuları ilə “qeyd edərək” bir çox şəhərlərdə mağazaların və ictimai iaşə 
obyektlərinin vitrinlərini qırıblar. Nəticədə polis gözyaşardıcı qazdan və rezin 
dəyənəklərdən istifadə edib və 74 nəfər həbs edilib. 

Yarımfinal qarşılaşmasından əvvəl 
“Le Parisien” nəşri yazmışdı ki, Parisdə 
azarkeşlərə nəzarət məqsədilə iki min-
dən artıq polis cəlb ediləcək. Bir gün 
sonra isə daxili işlər naziri Jerald Dar-
manin elan edib ki, Paris regionunda po-
lislərin sayı 5 min olacaq, bütün ölkədə 
isə ictimai qayda-qanuna 10 min qanun 
keşikçisi nəzarət edəcək. 

Bütün bunlara baxmayaraq, “Le Fi-
garo” yazıb ki, yarımfinal matçı başa 
çatandan sonra azarkeşlər arasında 
qarşıdurmanı dinc yolla dayandırmaq 
mümkün olmayıb. Paris və ətraf rayon-
larda qarşıdurmada iştirak edən 115 
nəfər həbs edilib. Qeyd edilir ki, hətta 
ultrasağçılara yaxın olan 40 nəfərlik 
qrup da polis tərəfindən saxlanılıb. On-
ların silahlı olduqları və Yelisey meyda-

nına daxil olmağa cəhd etdikləri bildirilir. 
Təəssüf ki, qarşıdurmalar faciəsiz 

keçməyib. “RMC Sport” nəşri bildirir ki, 
Monpelyedə azarkeşlərin münaqişəsi 
nəticəsində 14 yaşlı bir yeniyetmə hə-
yatını itirib. Əvvəllər də məlumatlarda 
bildirilirdi ki, Fransanın bu şəhərində 
fransızlarla etnik mərakeşlilər arasında 
kütləvi münaqişələr olub. 

Məlumatda bildirilir ki, “xoruzların” 
azarkeşləri olan avtomobilə naməlum 
şəxslər yaxınlaşıb və üçrəngli bayrağı 
alıb cırmağa çalışıblar. Sürücü avtomo-
bili qəfil yerindən tərpədib və 14 yaşlı 
uşağı vurub. Aldığı ağır zədədən yeni-
yetmə klinikada keçinib. 

İlqar RÜSTƏMOV,  
“Xalq qəzeti”

